
Herri Lan, Garraio eta Komunikazio Departamentuak behin-behinean onartu du NA-134 errepidean (Ebroko Ardatza) Lodosako saihesbidea eraikitzeko proiektua
Proiektuaren baitan, trazadura berria eginen dute, Acedo eta Lodosa arteko N-129 errepidea eta NA-134 errepidea lotzeko, eta Lodosa eta Sartaguda arteko NA-6221 errepidea zabaldu eta hobetuko dute

Asteazkena, 2008ko martxoaren 5a. Laura Alba Cuadrado Herri Lan, Garraio eta Komunikazio Departamentuko kontseilariak behin-behineko onarpena eman dio, otsailaren 19ko 13/2008 Foru Aginduaren bidez, NA-134 errepidean (Ebroko Ardatza) Lodosako saihesbidea eraikitzeko proiektuari.

Lodosako saihesbidea Nafarroako Errepideen II. Plan Zuzentzailean (2002-2009) eta Nafarroako Errepide Sareko Esku-hartzeak Azkartzeko Planean dagoen esku-hartzeetako bat da, Nafarroako Gobernuaren eta Inbertsio eta Azpiegituren Sozietate Publikoaren (SPRIN) arteko hitzarmenari jarraiki.

Eraikuntza proiektua jendaurrean jarriko dute, eduki teknikoa eta lursailak desjabetzeko beharra barne. Aldi berean, proiektuak erasaten dituen toki erakundeei entzunaldia emanen diete, proiektua Udalaz gaindiko Proiektu Sektorialeko xedapenei egokitzen ote zaien adieraz dezaten, euren eskumenen esparruan. Proiektuan kontuan hartu dituzte 2007ko ekainaren 20ko Nafarroako Aldizkari Ofizialean (76.ean) argitaratu zuten Ingurumenaren gaineko Eraginaren Deklarazioan dauden xedapenak. 

Proiektuaren deskribapena

Proiektuaren baitan, trazadura berria eginen dute Lodosako iparraldean, Acedo eta Lodosa arteko N-129 errepidea eta NA-134 errepidea lotzeko, eta era berean, Lodosa eta Sartaguda arteko NA-6221 errepidea zabaldu eta hobetuko dute. Gaur egun NA-129, NA-134 eta NA-6221 errepideek Lodosa zeharkatzen dute, eta saihesbidea eraikitzeari esker, errepideok eragiten dituzten zailtasunak ezabatuko dituzte. 


Aurreikusitako esku-hartzeak Lodosako ipar-mendebaldean hasiko dira, NA-134 errepidean. Bertan, “Los Cabezos” industrialdea baino lehen, erdian itxaroteko bidea duen elkargunea eraikiko dute, eta zirkulazioa ipar-ekialderantz desbideratuko dute. NA-129 errepidea igarotzeko erdi-lotune bat eginen dute, eta jarraian dagoen amildegia igarotzeko, berriz, bi zubi. Handik aurrera, Sartagudako irteeraraino, trazadura zuzena izanen da, Lodosako herrigunearekiko paraleloan. Trazadura berria gaur egungo NA-134 errepideko 64+800 kilometroan amaituko da, gutxi gorabehera. 


Azkeneko lotune horretan NA-6221 errepidea hasten da, hegoalderanzko saihesbidea, 0+940 kilometroan dagoen biribilguneraino. Handik aurrera errepidearen trazadura zabaltzea eta hobetzea aurreikusten dute, Lodosa eta El Villar arteko NA-113 errepidearekiko lotuneraino (trenbide gainean).


Saihesbidearen enborreko zein NA-6221 errepideko ebakidurei dagokienez, 7 metroko galtzada (3,5 metroko bide bana noranzko bakoitzean), 1,5 metroko bazterrak eta 0,5 metroko bermak izanen dituzte. Biribilguneetan, berriz, eraztun gisako galtzada 8 metro zabal izanen da, eta 1,5 metroko kanpo bazterrak eta 1 metroko barne bazterrak izanen dituzte. 


NA-134 errepideko esku-hartzearen luzera 5.200 metrokoa izanen da, saihesbide moduan. Trazadura nabarmen hobetuko dute; izan ere, saihesbideak 500 metroko gutxieneko erradioa izanen du, eta hartara, 100 kilometro orduko abiadura ahalbidetuko du. 


NA-6221 errepidea zabaldu eta hobetzeko lanei dagokienez, 6.770 metroko tartean eginen dituzte. 


Saihesbideak hainbat bide mozten ditu; ondorioz, azpiko igarobideak edo saihesbidearekiko bide paraleloak eginen dituzte. 


Errepidea eta ingurumena bateratze aldera, ingurumenaren gaineko eragin orokorrari aurrea hartzeko eta kalteak txikiagotzeko neurriak hartuko dituzte, eta baita honako neurri zuzentzaile hauek ere: landare lurraren kudeaketa, baso-berritzeak, biribilguneen apainketa, lurra botatzeko eremuen aurreikuspena, eta ingurumen kontrola eta jarraipena. 

